Коми Республикаын мортлӧн инӧдъяс йылысь доклад лоас подулӧн, медым примитны управленческӧй решениеяс

Та йылысь висьталіс Коми Республикаса Юралысь Коми Республикаын мортлысь инӧдъяс торъя дорйысь Надежда Быковскаякӧд удж серти аддзысьлігӧн.  Омбудсмен висьталіс 2014 вося уджын помшуӧмъяс йылысь да водзын лоысь планъяс йылысь.
Коми Республикаса Юралысьлӧн пресс-служба йӧзӧдӧ аддзысьлан стенограммаысь юкӧнъяс.
- Бур лун, Надежда Николаевна. Висьталӧй, кыдзи муніс воыс? Кыдзи уджаланныд, шыӧдчӧны-ӧ йӧзыс отсӧгла? 
Надежда Быковская, Коми Республикаын мортлысь инӧдъяс торъя дорйысь
- Бур лун. Кутам кӧ ӧтлаӧдавны вояс серти, то 2012 воын вӧлі 1047 шыӧдчӧм. 2013 воын косму тӧлысьӧдз вӧлі 540, бӧрас — во помӧдз 367 шыӧдчӧм кыдзи гижӧмӧн, сідзи и устнӧй. Татчӧ оз пырны сэтшӧм йӧз, кодъяс воӧны сӧветла, а сэтшӧмыс миян вывті уна. Татшӧм шыӧдчӧмъяссӧ ми статистикаӧ огӧ пыртӧй, лыддям найӧс сӧветъясӧн. 

Ёнджыкасӧ шыӧдчӧны – Сыктывкарысь, Ухтаысь, Воркутаысь да Сосногорскысь, а сідзжӧ матысса районъясысь. Тайӧ йитчӧма олысь лыдкӧд да шыӧдчыны верманлункӧд. Менам медшӧр мог — медводз отсавны сэтшӧм йӧзлы, кодъяс оз пукавны дзескыдінын.
Вячеслав Гайзер, Коми Республикаса Юралысь 
- Уськӧда тӧд выланыд, мый найӧ, кодъяс дзескыдінын - тожӧ йӧз.

Надежда Быковская, Коми Республикаын мортлысь инӧдъяс торъя дорйысь 
- Дерт, и кор миян дорӧ шыӧдчӧны - ми отсалам, но медводз, отсалам юридическӧя налы, кодлы талун сійӧ ёна колӧ. Гӧгӧрвоам, мый найӧ, кодъяс вештӧны мыж дзескыдінын,  вермасны босьтны татшӧм отсӧгсӧ, пример вылӧ, адвокатсянь.

Вячеслав Гайзер, Коми Республикаса Юралысь  
- Гӧгӧрвоана, а мый вылӧ талун ёнджыкасӧ норасьӧны, ті ӧд кӧнкӧ анализируйтінныд?

Надежда Быковская, Коми Республикаын мортлысь инӧдъяс торъя дорйысь 
- Дерт жӧ. И, медводз, йӧзыс шыӧдчӧны оланін серти инӧдъяс кузя, тайӧ и киссьӧм оланін, услугаяслӧн дон, и капремонт. Мӧд – тайӧ социальнӧй гарантияяс: льготаяс, вермытӧмлун да сідз водзӧ… И зэв уна мытшӧд ёрдса решениеяскӧд, приставъяс оз удитны. Та дырйи, ылысса районъясысь кӧ воӧны этшаджык шыӧдчӧмъясыс, миян юӧр серти абу сы вӧсна, мый налӧн этшаджык мытшӧдъясыс,  а сы вӧсна, мый йӧзыс оз тӧдны, кытчӧ шыӧдчыны. 

Подулыс эм – быд муниципальнӧй юкӧнын эмӧсь мортлысь инӧдъяс торъя дорйысьлӧн отсасьысьяс. Таын муниципалитетъясса веськӧдлыссянь паныд кыв эз вӧв. Сы вӧсна миян уджыс паськалӧ. Матысса кадӧ миян лоасны общественнӧй да экспертнӧй сӧветъяс. 

Мый нӧшта анализыс петкӧдліс, воддза воясӧ зэв уна норасьӧм вӧлі призывникъяссянь да военнослужащӧйяссянь уставлы лӧсявтӧм йитӧдъяс вылӧ. Таво сӧмын кык, и найӧ абу уставлы лӧсявтӧмтор вылӧ. Дивӧ сійӧ, мый ни ӧти шыӧдчӧм абу пенсияӧн могмӧдӧм серти. Вӧліны консультацияяс – стаж эскӧдӧм кузя, нӧшта кутшӧмкӧ, но норасьӧм кузя – ни ӧти.

…

Вячеслав Гайзер, Коми Республикаса Юралысь 
- Эмӧсь-ӧ структураяс либӧ чиновникъяс, кодъяс тӧдӧмысь мешайтӧны?
Надежда Быковская, Коми Республикаын мортлысь инӧдъяс торъя дорйысь 
- Оз, вочакывъясыс ставсянь воӧны ас кадӧ и тырвыйӧ, но…

Вячеслав Гайзер, Коми Республикаса Юралысь  
- Нинӧм йылысь?

Надежда Быковская, Коми Республикаын мортлысь инӧдъяс торъя дорйысь 
- Найӧ миянлы сетӧны вочакывсӧ сэтшӧмӧс жӧ, кутшӧмӧс и мортыслы. Ми юалам, мыйла тадзи артмис? Висьталӧны: «Вот сідз вот…».

Вячеслав Гайзер, Коми Республикаса Юралысь  
- Надежда Николаевна, дерт жӧ, удж, кутшӧм тіянлы вичмис - помтӧм, нинӧм и шуны. И миянлы колӧ веськӧдны уджсӧ оз сы вылӧ, медым артавны, кымын шыӧдчӧм - уна-этша, - тайӧ оз ло бур. Кӧть мыйта ковмас уджавны, медколанаӧн лоӧ аддзыны медся доймана местаяссӧ. А тасянь нин индыны могъяссӧ и меставывса власьтлы, и миянлы, и инӧд видзысь органъяслы. … Ассянь кӧсъя эскӧдны, мый лоасны кӧ мытшӧдъяс — тӧдмӧдӧй менӧс, кута пырӧдчыны, отсасьны. И медся тӧдчанаыс, тіян докладныд медым лоас подулӧн муниципальнӧй да миян тшупӧдын решениеяс примитӧм вылӧ, сьӧкыд мытшӧдъяс решитӧм вылӧ. 
